KONFLIK TUSSEN WETENSKAP EN GODSDIENS – OOK IN DIE 21STE EEU?
Martha Pretorius

There can never be a conflict between true science and true religion, 

because they both describe reality.
(Anon)
Sciences respond to a felt need to understand the world, and 

religions respond to a felt need for the world to have meaning.

(The Center for the Study of Science and Religion, 
The Earth Institute at Columbia University, VSA)
Opsomming
Hierdie bydrae bied ‘n oorsig oor etlike voorbeelde van konflik tussen Kerk en wetenskap deur die eeue en fokus op die grondliggende redes vir hierdie konflikte. Die invloed en benadering van die Kerk teenoor die Wetenskap in die 21ste eeu word ook ondersoek.
Inleiding
Geen debat oor die voorkoms van fundamentalisme en liberalisme in die Kerk kan ooit volledig wees sonder om aandag te gee aan die (langdurige) konflik tussen wetenskap en godsdiens nie. Hierdie bydrae probeer om die verskillende uitgangspunte te definieer en om, uiteindelik, ‘n aanbeveling vir die 21ste eeu te maak. Tensy anders vermeld, verwys die term ‘wetenskap’ na die natuurwetenskappe.
Agtergrond
Verskillende groeperinge binne die Christelike kerke benader die Bybel op verskillende maniere:
· Talle Christene glo die Bybel is die Woord van God. Daarmee bedoel hulle die boeke in die Bybel is foutloos (dit sluit die geestelike, historiese en wetenskaplike inhoud in) omdat God dit so aan die skrywers oorgedra het. 

· ‘n Baie groot groep Christene glo die Bybel bevat die Woord van God, in die sin dat die Bybel nie vry is van foute nie, veral waar die wetenskap ter sprake kom.
· Ander Christene glo dat die Bybel geskryf is deur mense wat geleef het in ‘n voorwetenskaplike tyd. Enige verwysings na die wetenskap in die Bybel reflekteer die beperkte kennis wat die outeurs gehad het, en kan dus nie as waarheid beskou word nie.
Teen hierdie agtergrond is dit dus nie verrassend nie dat daar groot verskille in oortuiging is tussen verskillende groeperinge in die Kerk oor wetenskap-verwante kwessies. Verder is dit ook duidelik dat konserwatiewe Christene groter probleme sal ondervind met die aanvaarding van wetenskaplike bevindinge wat nie strook met die letterlike interpretasie van die Bybel nie.
Historiese oorsig
Deur die eeue was daar verskeie konflikte tussen sieninge van die amptelike Kerk en individue wat verkies het om bevindinge van wetenskaplikes te aanvaar. Om maar enkele voorbeelde te noem:
· Vorm van die aarde
Alhoewel die Griekse filosoof Aristoteles reeds in 340 vC geredeneer het dat die aarde ‘n sferiese eerder as ‘n plat vorm het, was die Kerk se siening vir ‘n baie lang tyd dat die aarde plat is. Hierdie siening is finaal in die 20ste eeu begrawe ná satellietfoto’s van die aarde ‘n pragtige blou, sferiese planeet getoon het. Ten spyte van hierdie bewyse, glo lede van die Flat Earth Society en die International Square Earth Society steeds dat al hierdie waarnemings vals is en beroep hulle hulle op verskeie Bybeltekse:
Openb 7:1a
Daarna het ek vier engele by die vier hoeke van die aarde sien staan.

1 Kron 16:30b

Die wêreld staan vas, dit wankel nie

Psalm 104:5
U wat die aarde stewig gevestig het, sodat dit nooit sal wankel nie

1 Sam 2:8d
Aan die Here behoort die pilare van die aarde; Hy het die aarde daarop gegrondves

Ander teksverwysings waarop hierdie verenigings hulle sienings baseer, 

sluit in: Daniël 4:10-11, Matteus 4:8, Josua 10:12, Psalm 93:1, Psalm 96:10, 

Jesaja 45:18 en Job 9:8

· Aarde en son
Die posisies van die aarde, die son en ander hemelliggame het van die vroegste tye gesorg vir baie meningsverskille: 
- Aristoteles het geglo dat die aarde stilstaan en dat die son, maan, planete en sterre in sirkelvormige bane om die aarde beweeg. 
- In die 2de eeu nC bou Ptolemeus ‘n kosmologiese model waarvolgens die aarde die middelpunt vorm, omring deur agt sfere wat die maan, son, sterre en die vyf bekende planete bevat. Hierdie geosentriese model is deur die Kerk aanvaar omdat dit in ooreenstemming was met die Bybel en ruimte gelaat het vir hemel en hel aan die buitekant van die sfere. 
- In 1514 sirkuleer die Poolse priester, Nikolaus Kopernikus (1473-1543) aan sy vriende ‘n teorie dat dit die son is wat stilstaan met die aarde en ander hemelliggame wat daarom wentel. Uit vrees vir die Kerk word sy teorie eers na sy dood gepubliseer (De revolutionibus orbium coelestium). Alhoewel die boek eers in 1616 deur die Kerk op die Index Librorum Prohibitorum (Indeks van Verbode Boeke) geplaas word, sterf die Italiaanse wysgeer Giordano Bruno in 1600 op die brandstapel omdat hy Kopernikus se heliosentriese teorie steun. In 1757 word die boek van die Index verwyder.
- Na aanleiding van Josua 10:10-15 (veral Vers 12c: “Ten aanhore van Israel het hy gesê: ‘Son staan stil in Gibeon, en maan, staan stil in Ajalonlaagte’”) lewer Martin Luther (1483-1546) in sy Tischreden snedige kommentaar op Kopernikus se teorie en noem hom “Die gek wat teen die Heilige Skrif gaan”.
- Galileo Galilei (1564-1642) ondersteun Kopernikus se teorie, maar dis eers wanneer hy die eerste teleskoop bou en bevestiging vir die teorie kry, dat hy sy bevindings in Italiaans publiseer. Dit bring hom in direkte konflik met die Kerk. Alhoewel hy onderneem om nie langer díe teorie te verkondig nie, skryf hy ‘n boek (Dialoog betreffende die twee belangrikste wêreldstelsels) wat in 1632 gepubliseer word, wat lei tot sy verhoor deur die Inkwisisie, waarna hy in huisarres geplaas word. Eers in 1984 erken Pous Johannes Paulus II dat die Kerk ‘n fout begaan het en word Galileo in ere herstel.
· Evolusie
Alhoewel Charles Darwin (1809-1882) aanvanklik teologie bestudeer het, word hy vandag nie onthou vir sy bydraes tot die teologie nie. Na ‘n studiereis wat o.a. die Galapagos-eilande ingesluit het, ontwikkel hy sy evolusieteorie. Die basis van die teorie lui dat organismes (diere en plante) met verloop van tyd verander, hoofsaaklik as gevolg van ‘n proses van natuurlike seleksie sodat opvolgende generasies van die organisme morfologies en fisiologies verskil van hulle voorouers. Hierdie veranderings vind plaas as reaksie op veranderings in die omgewing waar die organisme hom bevind.

 In 1859 publiseer hy sy teorie in On the Origin of Species by Means of Natural Selection. Die boek veroorsaak ‘n storm aangesien die logiese afleiding van Darwin se teorie is dat die mens net nog ‘n dier is, en dat die mens deur ‘n proses van evolusie (dalk afstammelinge van ape) ontstaan het. Darwin is heftig gekritiseer deur die Kerk en vandag nog word sy teorieë deur die meeste kerke verwerp. Tog skryf Darwin in sy outobiografie in 1876 dat hy, in die tyd wat hy die evolusieteorie geformuleer het, sterk oortuig was van die bestaan van God as gevolg van ‘…the extreme difficulty or rather impossibility of conceiving this immense and wonderful universe, including man with his capacity of looking far backwards and far into futurity, as the result of blind chance or necessity. When thus reflecting I feel compelled to look to a First Cause having an intelligent mind in some degree analogous to that of man; and I deserve to be called a Theist’.
· Die Skepping
Nadat Galileo in die 16de eeu die eerste teleskoop gebou het, het verskeie sterrekundiges met die hulp van beter en kragtiger teleskope die hemelruim bestudeer. In die 20ste eeu het veral die studies van die Amerikaanse sterrekundige Edwin Hubble (1889-1953) ‘n groot bydrae gelewer tot ons kennis van die heelal. Hy het aangetoon dat die ontsaglike Melkweg waarvan die Aarde ‘n deel is, nie die middelpunt van die heelal is nie. Die Skepping is oneindig groter as wat tot in daardie stadium vermoed is. Verdere ondersoeke deur Hubble het aangetoon dat die heelal besig is om uit te dy en groter te word. Die logiese afleiding hiervan is dus dat daar iewers in die verre verlede ‘n moment moes gewees het waar die heelal slegs ‘n mikroskopiese punt was – ‘n moment voordat ‘n ontsaglike uitbarsting van energie, die Oerknal (Big Bang) plaasgevind het. Hier het alles begin, hieruit het alles ontstaan. Vir baie Christene is hierdie oomblik die bevestiging van Genesis 1:3
“Toe het God gesê: ‘Laat daar lig wees!’ En daar was lig”. 
Wat die toestand ‘n oomblik vóór die Oerknal was, weet niemand nie. Volgens berekenings en skattings het die Oerknal tussen 15 000 miljoen en 20 000 miljoen jaar gelede plaasgevind. Na meer as 12 000 miljoen jaar het die eerste komplekse, organiese molekule op onverklaarbare wyse begin om ewebeelde van hulleself te produseer. Deur ‘n proses van evolusie, m.a.w. natuurlike seleksie gedryf deur omgewingsfaktore, wat oor ‘n tydperk van miljoene jare gestrek het, het alle lewende wesens uiteindelik tot stand gekom.
Vandag is die totstandkoming en aard van die Skepping steeds die onderwerp van intense en selfs skadelike debatvoering. Afhangend van hulle individuele sienings oor die Skepping, word Christene in vier groepe ingedeel:
1. Kreasioniste
‘n Kreasionis is ‘n persoon wat die teorie van evolusie verwerp en glo dat elke spesie op aarde deur ‘n Goddelike Wese geskape is. Volgens die Kreasioniste is die aarde geskape oor ‘n periode van ses dae van 24 uur elk, m.a.w. in slegs 144 uur.

2. Jong-aarde-Kreasioniste
Hierdie groep glo dat die aarde nie naastenby 4 600 miljoen jaar oud is soos die meeste wetenskaplikes glo nie, maar slegs ongeveer 

6 000 jaar. Hulle baseer hulle siening op ‘n aanvaarding dat Genesis ‘n volledige register van geslagte vanaf Adam en Eva tot by historiese tye bevat. Daarby kom ook die uitspraak in 2 Petrus 3:8

“Een ding moet julle egter nie vergeet nie, geliefdes: vir die Here is een dag soos duisend jaar en duisend jaar soos een dag”
As die aarde volgens Genesis 1 in ses dae geskape is, en een dag is soos duisend jaar vir die Here, volg dit dus dat die skepping in 6 000 jaar voltooi is.

3. Intelligente ontwerp

Voorstanders van intelligente ontwerp verwerp die teorie van evolusie asook die uitgangspunt dat slegs die wette van die natuur en toeval die diversiteit van lewe op aarde kan verklaar. Hulle glo dat die lewe in al sy vorme só kompleks is dat daar ‘n intelligente verwekker, ‘n Skepper/God, moes gewees het. 

4. Evolusioniste
Evolusioniste aanvaar die teorie van Darwin dat natuurlike seleksie en omgewingsfaktore die verklaring is vir die verskeidenheid van lewe op aarde. Party van hulle glo dat evolusie die manier is waarop ‘n Goddelike Wese gekies het om alles tot stand te laat kom.

Nota:

Chaosteorie
Een van die Kerk se grootste besware teen die evolusieleër van Darwin was die teorie dat natuurlike seleksie en willekeurige aksies verantwoordelik was vir die vorming van alle lewensvorme op aarde. In die tweede helfte van die 20ste eeu het die Chaosteorie ‘n nuwe perspektief op o.a. hierdie teorie gebied. 
Volgens die Chaosteorie bestaan iets soos ‘n vaste patroon nêrens nie – geen beweging kan dus volkome korrek vooruit voorspel word nie. In die beweging van ‘n pendulum kom daar afwykings voor wat nie vooraf voorspel kan word nie. Selfs die bewegings van die planete in ons sonnestelsel is chaoties, m.a.w. nie volkome volgens ‘n vaste patroon nie.  Wat op die oog af mag lyk na willekeurige gedrag, kan lei tot ordelike resultate – orde kan dus die gevolg van chaos wees. As ‘n mens dus dink aan die skepping ‘n oomblik na die Oerknal as ‘n vormlose en chaotiese massa, is dit sekerlik moontlik om te verstaan dat God oënskynlik willekeurige prosesse kan gebruik om sy skepping tot stand te bring.
· Biologiese wetenskappe
Ontdekkings en nuwe ontwikkelings in die biologiese wetenskappe het ook van tyd tot tyd onder die kerklike spervuur gekom:

- Louis Pasteur (1822-1895), die Franse chemikus en bakterioloog ontwikkel in 1885 die eerste middel teen bakteriële infeksies. Dat mikro-organismes die oorsaak van siektes is, was in direkte teenstelling met die siening van die Kerk dat bose geeste siektes veroorsaak.

- In aanvulling tot die werk van Pasteur, ontwikkel die Skotse bakterioloog  Alexander Fleming (1881-1955) die stof penisillien in 1928 wat die behandeling van vele siektes moontlik maak.
- In die 20ste eeu is daar verskeie ontwikkelings op mediese gebied wat aanvanklik omstrede was: kunsmatige bevrugting, surrogaat-moederskap, embrio-inplantings, hartoorplantings, bloedoortappings (vandag nog onaanvaarbaar vir sekere fundamentalistiese kerkgroepe), en dergelike meer.
Waarom die konflik tussen wetenskap en godsdiens?
Verskille ontstaan omdat wetenskap en godsdiens twee baie verskillende dissiplines, gebaseer op verskillende uitgangspunte, is:

· Die wetenskap is gebaseer op die waarneming van die natuur. Wetenskaplikes glo dat dinge wat gebeur die gevolg is van natuurlike oorsake. Terwyl baie wetenskaplikes nie glo in die bestaan van ‘n God nie, is daar ook weer baie wetenskaplikes wat glo dat daar wel ‘n God is, maar dat hy nie direk inmeng in die gevestigde natuur met vaste natuurwette nie. Op enige vakgebied, van astrofisika tot medisyne tot soölogie, bestaan daar konsensus oor die meeste fundamentele beginsels op daardie vakgebied. Nuwe ontwikkelings op alle vakgebiede word deeglik bespreek en uitgepluis deur mede-wetenskaplikes. Uiteindelik word tot ‘n konsensus gekom wanneer teorie onbetwisbaar bevestig word deur bewyse, debatte, dialoog en konsultasie.
· Godsdiens is gebaseer op geloof. Na beraming is daar ongeveer 270 groot godsdienstige groepe in die wêreld, met duisende kleiner groeperinge. Hierdie kerkgroepe het dikwels wyd uiteenlopende beskouings oor God, die mens en die heelal. Vir die meeste kerke is húlle geloof die enigste ware geloof. Veral vir kerke met fundamentalistiese sieninge is die bevindings van wetenskaplikes en die geloof van ander kerke gedeeltelik of volkome vals.

Is dit moontlik om hierdie konflik te oorbrug?
In die reël is dit byna onmoontlik om hierdie konflik tussen wetenskap en godsdiens te oorbrug. Die twee groepe sal hoogstens saamstem om mekaar se sieninge te respekteer. Veral in die geval van omstrede sieninge is dit baie moeilik om twee groepe wat albei volkome seker is van hulle sieninge te versoen.

Die rol van die Kerk in die 21ste eeu
In teenstelling met die situasie in die 16de eeu, is die Kerk vandag nie meer in ‘n posisie van gesag om navorsers opdrag te gee om hulle navorsing oor omstrede onderwerpe te staak nie. Navorsing sal dus voortgaan, ongeag die siening van die Kerk oor ‘n bepaalde onderwerp. Die uitdaging aan die Kerk is dus om vanuit ‘n posisie van kennis ‘n standpunt in te neem en aan lidmate leiding te gee oor omstrede onderwerpe. Vroeg in die 21ste eeu is daar reeds ‘n verskeidenheid van sake waaroor die Kerk moet besin en waaroor lidmate van die Kerk verwag om standpunt in te neem. Om maar enkeles te noem: genetiese manipulasie van gewasse, stamselnavorsing, kloning en vele meer. Die Kerk sal ook op hoogte moet bly van nuwe wetenskaplike bevindings – beslis nie deur middel van die populêre media nie, maar deur gesaghebbende publikasies te bestudeer, natuurwetenskaplikes te betrek (ook díe wat krities is) en ook om die Bybel geloofwaardig aan te wend. Alhoewel homoseksualiteit nie ter sprake is by die ondersoek van hierdie kommissie nie, is dit tog interessant dat ‘n artikel deur ‘n onkoloog, dr Albert Alberts, wat in Kerkbode van 11 Mei 2007 verskyn het onder die titel My gay broer en suster – kan die wetenskap help? ook voorspraak maak vir die benutting van wetenskaplike resultate oor die onderwerp. Om dr Alberts aan te haal: “.... Wanneer die Algemene Sinode sy standpunt stel, sal hy natuurlik na die teologiese debat kyk, maar hy moet ook kennis neem van hoe die wetenskap die saak kan belig”. 
Dit sal dus vir die Kerk noodsaaklik word om sy predikante toe te rus met kennis -  en ‘n mens kan net wonder of dit nie tyd geword het om in die opleiding van predikante hiervoor voorsiening te maak nie. So ‘n stap sal verseker dat die Kerk nie totaal uit voeling raak met die werklikheid van die lewe in die 21ste eeu nie.

